
A mirada de pier supón, como é habitual en Carlos Neira e Nut teatro, unha proposta escénica nada condescendente

Un marco legal para o teatro

O teatro galego contará en 
2009 co seu primeiro Convenio 
de Actores e Actrices. Así foi 
anunciado nunha das mesas 
de debate do sector das artes 
performativas que acolleu o 
Cultur.gal 08, a Feira Galega das 
Industrias Culturais celebrada 
recentemente na Coruña. 
Os encargados de glosar o 
longo proceso de negociación 
do convenio e presentar as 
liñas básicas do mesmo foron 
a Asociación de Actores e 
Actrices de Galicia, a Asociación 
Galega de Empresas de Artes 
Escénicas (Escena Galega) e a 
Axencia Galega das Industrias 
Culturais (Agadic), organismos 
directamente envolvidos na 
súa redacción, após unha 
negociación en que participaron 
representantes das tres principais 
organizacións sindicais e que 
contou co asesoramento e 
mediación do Consello Galego de 
Relacións Laborais.
A diferenza doutros sectores, 
como o audiovisual ou a dobraxe, 
o teatro do noso país non contaba 
aínda cun marco regulador 
das relacións laborais en que se 
definisen as condicións mínimas 
para o traballo actoral.

Na nosa cultura continúan 
plenamente vigorantes os 
preconceptos que negan a 
posibilidade da conxunción do 
mundo da creación e o mundo 
da industria. Porén, a propia 
celebración de Cultur.gal 
representa un evidente indicador 
da vontade institucional de 
superarmos eses prexuízos.
Con efecto, en campos como 
o da literatura ou o da música 
aínda poden ser facilmente 
documentadas estas ideas 
preconcibidas que dificultan a 
súa plena profesionalización. 
Mais é no ámbito teatral onde 
con máis clareza se teñen 
patentizado as resistencias a 
ultrapasar definitivamente 
as formas voluntaristas nun 
proceso de creación que se 
mantén en boa medida afastado 
dos presupostos mercantilistas. 
O renacer da actividade 
dramática no último terzo do 
século XX estivo impregnado 
para alén dunha vontade de 
reivindicación nacional de ideais 
románticos e antiimperialistas 
que tiveron continuidade nunha 
particular resistencia aos ditados 
capitalistas. Se a isto engadimos 
as fortes presións exercidas desde 

importantes sectores para que 
a cultura galega non alcanzase 
estándares de normalidade e 
que os seus procesos non se 
equiparasen aos das culturas 
máis consolidadas, non resulta 
sorprendente que o teatro se teña 
mexido nun contexto laboral 
caracterizado polo voluntarismo 
e a desregularización, contexto do 
que só se liberaban as producións 
do Centro Dramático Galego e 
das compañías máis potentes.
En 1978 iniciouse un proceso 
de profesionalización derivado 
dun maior compromiso e 
dunha maior exixencia na 
produción espectacular, mais 
a condición profesional dos 
traballadores da escena foi 
adquirida paulatinamente, 
paso ao paso, desde a completa 
indefensión legal ao progresivo 
recoñecemento do seu estatus. 
Este proceso completarase en 
2009, coa entrada en vigor do 
primeiro Convenio de Actores e 
Actrices de Galiza.
Xa haberá ocasión de analizar 
polo miúdo o seu contido. Agora 
é tempo de celebración, por este é 
un sinal definitivo de maturidade 
e consolidación dos procesos de 
creación escénica no noso país. n

O ano vindeiro, coa entrada en vigor do primeiro Convenio de Actores e Actrices, completarase a profesionalización da 
escena galega que se iniciara en 1978. Na altura, a exixencia na produción espectacular deixara atrás a condición laboral 
dos traballadores do teatro, que só pouco a pouco abandonaron a inicial indefensión. por CARLOs CAEtANO BIsCAíNhO 

CRÍTICA TEATRAL

A escrutar a ollada 
contemporánea

Un dos temas máis recorrentes 
da arte contemporánea 
constitúeo a reflexión sobre o 
papel do espectador. Como o 
dramaturgo Gustavo Pernas 
apunta no seu ensaio Os ollos 
de Victorine e a construción da 
cuarta parede, o espectador 
burgués dos nosos tempos 
vive cinicamente refuxiado 
na escuridade do patio de 
butacas –ou ao outro lado 
do computador– e deita o 
seu ollar depredador nunha 
confusión entre o obsceno e o 
espectáculo. Ademais, como 
acontece no cadro de Manet, 
a contemplación do voyer 
vístese de atributos machistas 
e consome a muller –produto– 
con lúbrica fruición vampírica.
O espectáculo que Nut 
Teatro nos propón conturba 
propositadamente eses 
roles. N’A mirada de Pier, as 
mulleres ofrecen consciente 
e provocadoramente as súas 
reflexións sobre os desexos 
máis íntimos e o espectador 
vese privado da súa capacidade 
depredadora, posto que xa non 
hai furtivismo. Trátase dun 
xogo dirixido polas mulleres, 
en que se desvendan as miserias 
dese consumismo visual 
impunemente violentador. Xa 
non son carne pronta para ser 
rapinada, mais seres con desexo 
e autonomía que deciden 
como vai funcionar o xogo da 
contemplación e cal vai ser a 
función do ollo que espreita.
Malia certos excesos propios 
dunha prosodia castelanizada, 
as intérpretes conseguen 
construír coas súas voces 
atmosferas moi teatrais. A 
posta en escena incorpora 
solucións escénicas de grande 
orixinalidade que plasman o 
desexo e a submisión sen caer 
en lugares comúns. Carlos 
Neira dirixe unha proposta 
nada condescendente que 
incorpora un denso xogo 
de cruzamentos de ollares, 
cruzamento construído 
mediante un efectivo emprego 
de recursos audiovisuais. l

Carlos Caetano Biscaínho
crítico de teatro

“Non claudiques coma espectador 
e acude ás salas. A opinión máis 

importante é a túa”

A DIFERENzA DOUTROS 
SECTORES, O TEATRO 
GALEGO NON CONTAbA 
AíNDA CUN MARCO 
REGULADOR DAS 
RELACIóNS LAbORAIS

SEGUEN vIGORANTES 
OS PRECONCEPTOS qUE 
NEGAN A POSIbILIDADE 
DA CONXUNCIóN DA 
CREACIóN ARTíSTICA CO 
MUNDO DA INDUSTRIA




